
Bu isə o deməkdir ki, Azərbaycanın 
otuz ilə qədər erməni işğalında olan 
torpaqlarını düşmən əsarətindən 
qurtarmaq üçün başladığı ədalətli 
mübarizəsini dəstəkləyən ölkə 
və beynəlxalq təşkilatlar bu gün 
postmüharibə dövrünün problemlərinin 
həllində də yanımızdadırlar. Türkiyə 
Cümhuriyyəti, Rusiya Federasiyası, 
Pakistan İslam Respublikası, Böyük 
Britaniya və digər ölkələrlə yanaşı 
BMT, Avropa İttifaqı, Qoşulmama 
Hərəkatı, İslam Əməkdaşlıq Təşkilatı 
və digər beynəlxalq qurumlar da həm 
müharibədən əvvəl ölkəmizin ərazi 
bütövlüyünü dəstəkləyiblər, həm 
müharibə dövründə Azərbaycanın 
ədalətli mübarizəyə qalxdığını 
deyiblər, həm də indi postmüharibə 
dövrünün reallıqlarının hamı tərəfindən 
tanınması zərurətini dilə gətirirlər. 

Azərbaycan Respublikasının 
Prezidenti İlham Əliyevin Petr Mixal-
konun etimadnaməsini qəbul edərkən 
səsləndirilən fikirlər bir daha sübut 
etdi ki, biz postmüharibə dövrünün 
problemlərini təkbaşına həll etmək 
məcburiyyətində qalmayacağıq. 
Xatırladaq ki, “postmüharibə dövrü-
nün problemləri” deyəndə biz ancaq 
Ermənistanın mövcud reallıqları dərk 
edə bilməməsini, İrəvanın sərhədlərin 
delimitasiya və demarkasiyasına 
əngəl törətməsini, Azərbaycanın ərazi 
bütövlüyünü tanıya bilməməsini, eləcə 
də, sülh sazişinin hazırlanması üçün 
danışıqlara hazır olmamasını nəzərdə 
tuturuq. Bizim başqa heç bir problemi-
miz yoxdur. 

Xatırladaq ki, cənab Mixalkonun 
Azərbaycan Prezidentinə təqdim etdiyi 
etimadnaməni Avropa İttifaqı Şurası-
nın Prezidenti Şarl Mişel və Avropa 
Komissiyasının prezidenti xanım 
Ursula Fon der Lyayen imzalamışlar. 
Yəni Petr Mixalkonun Avropa İttifa-
qının Azərbaycan Respublikasında 

fövqəladə və səlahiyyətli səfiri təyin 
olunması sıradan olan bir təyinat deyil. 
Bu, Avropa İttifaqının Azərbaycanla 
əməkdaşlığa verdiyi önəmin 
göstəricisidir. 

Dəfələrlə qeyd edildiyi kimi, Avropa 
İttifaqı Azərbaycanla iqtisadiyyat, 
innovasiyalar, ticarət, enerji, investisi-
yalar, infrastruktur və əməkdaşlıq kimi 
mühüm sahələrdə güclü tərəfdaşlıq 
şəraitində birlikdə işləməyə hazır 
olduğunu sübut etmişdir. Bu qurumla 
Azərbaycan arasında yeni hərtərəfli 
Sazişin imzalanması isə tərəflərin 
əsas prioriteti olacaq. Brüsseldə 
əmindirlər ki, yeni saziş nəinki bi-
zim ikitərəfli əməkdaşlığımızın 
genişləndirilməsinə kömək edəcək, 
eyni zamanda, Azərbaycan iqtisa-
diyyatının daha da güclənməsinə 
xidmət edərək onun çiçəklənməsi və 
şaxələnməsini artıracaq.

Dövlət başçımız yeni səfirin 
etimadnaməsini qəbul edərkən söylədi 
ki, əslində iqtisadiyyat, innovasiyalar, 
ticarət, enerji, investisiyalar, infrast-
ruktur və əməkdaşlıq kimi mühüm 
sahələr bizim əməkdaşlığın prioritet 
sahələridir və prezident Şarl Mişelin 
bu yay ölkəmizə səfəri zamanı biz bu 
məsələləri geniş müzakirə etmişdik. 
Bizim ikitərəfli münasibətlərimiz, regio-

nal inkişaf, postmüharibə vəziyyəti ilə 
bağlı baxışlarımız tamamilə üst-üstə 
düşür. 

Xatırladaq ki, on il bundan 
əvvəl Bakıda Avropa İttifaqı ilə 
Azərbaycan arasında enerji sahəsində 
əməkdaşlığa, enerji təhlükəsizliyinə 
dair bəyannamə imzalanmışdır. 
Bu, Cənub Qaz Dəhlizinin icrası 
istiqamətində çox mühüm addım idi. 
Sonra əməli addımlar atıldı və ötən ilin 
son günündən bu yana biz artıq əməli 
nəticələri görürük. Azərbaycan qazı 
artıq Avropa bazarındadır.

Təbii ki, son günlər ən mühüm 
mənbələrdən biri postmüharibə 
dövründə inkişafın, davamlı sülhün 
və əməkdaşlığın bərqərar olmasına 
Avropa İttifaqının töhfəsidir. Dövlət 
başçımız xatırlatdı ki, o, həmişə 
nəzərdə tutduğunu deyir: “Biz səhifəni 
çevirmək, qonşumuz Ermənistanla 
əlaqələr qurmaq istəyirik. Biz sülh 
razılaşması, delimitasiya, kommunika-
siyaların açılması ilə bağlı danışıqlara 
başlamağa hazırıq. Bu proses qismən 
başlayıb. Lakin düşünürəm ki, əgər 
Avropa İttifaqı fəal iştirak etsə, – mən 
belə bir istəyin olduğunu görürəm, – 
bu, bir çox sahələrdə bizə kömək edə 
bilər. Ümumilikdə, Cənubi Qafqaz-

da vəziyyət 30 il ərzində olmayan 
tamamilə yeni bir miqyas ala bilər. 
Bu da sabitlik, proqnozlaşdırılma və 
sülhün çox mühüm amili ola bilər”.

Başqa bir məqama diqqət 
yönəldək. Dövlət başçımızın dediyi 
kimi, bu il iyulun 18-də Bakıdakı geniş 
tərkibdə görüşdən sonra Azərbaycan 
Respublikasının Prezidenti İlham 
Əliyevin və Avropa İttifaqı Şurasının 
Prezidenti Şarl Mişelin birgə mətbuat 
konfransı olmuşdu. Prezident ora-
da qeyd etmişdi ki, Avropa İttifaqı 
bizim əsas ticarət tərəfdaşımızdır: 
“Ticarətimizin demək olar ki, 40 faizi 
Avropa İttifaqı ilə aparılır. Ötənilki 
ticarət dövriyyəsi demək olar ki, 9,5 
milyard ABŞ dolları idi. Azərbaycanın 
Avropa İttifaqına üzv dövlətlərlə ixra-
cının həcmi 6,8 milyard ABŞ dolları 
təşkil edir. Üzv dövlətlərdən 1700-dən 
çox şirkət Azərbaycanda fəaliyyət 
göstərir. Bu, həmçinin bizim iqtisadi 
fəaliyyətimizin miqyasını nümayiş 
etdirir. Biz üzv dövlətlərlə ikitərəfli 
əlaqələrdə çox fəalıq. Azərbaycan 
Avropa İttifaqının 9 üzv dövləti ilə 
strateji tərəfdaşlıq haqqında sənədlər 
imzalayıb və ya qəbul edib. Beləliklə, 
Avropa İttifaqına üzv dövlətlərin 
üçdəbiri Azərbaycanı strateji tərəfdaş 
hesab edir. Düşünürəm ki, bu, bizim 
hökumətimizin çox böyük nailiyyətidir. 
Bu, həmçinin əməkdaşlıq üçün əlavə 
imkanlar yaradır”.

Prezident həmin tədbirdə Avropa 
İttifaqının rəhbərliyinə xatırlatmışdı 
ki, bütün kommunikasiyaların açıl-

ması münaqişədən sonrakı nizam-
lanmada mühüm məsələdir və bu, 
ötən il noyabrın 10-da Azərbaycan 
Prezidenti, Rusiya Prezidenti və 
Ermənistanın baş naziri tərəfindən 
imzalanmış Üçtərəfli Bəyanatda öz 
əksini tapıb: “Mövcud müasir infrast-
ruktur və nəqliyyat Azərbaycana bizim 
ərazilərimizdə layihələri nisbətən 
qısa zamanda həyata keçirməyə 
imkan verəcək. Çünki bu gün biz artıq 
şaxələndirilmiş nəqliyyat şəbəkəsinə 
malikik. Azərbaycan açıq dənizə çıxışı 
olmayan ölkədir. Lakin buna baxmaya-
raq, biz Avrasiyada mühüm nəqliyyat 
və logistik hablardan birini yaratmağa 
nail olmuşuq”. 

 Avropada bilirlər ki, biz qonşu-
larımızla birlikdə Bakı–Tbilisi–Qars 
dəmir yolunun tikintisini tamamlamağa 
nail olmuşuq. Həmin yol 2017-ci ildə 
açılaraq Şərq-Qərb nəqliyyat dəhlizinə 
böyük töhfə verib. Eyni zamanda, biz 
Azərbaycanda Şimal–Cənub nəqliyyat 
dəhlizinin yaradılmasına investisi-
ya yatırmışıq. Artıq bu ilin yayında 
Finlandiyadan Hindistana ilk yüklər 
Azərbaycan ərazisindən çatdırılıb. 
Sözsüz ki, istər Şərq–Qərb, istərsə 
də Şimal–Cənub nəqliyyat dəhlizləri 
ilə Azərbaycan vasitəsilə daşınacaq 
yüklərin həcmi artacaq. Çünki biz 
bütün yaxın qonşularımız və region 
ölkələri ilə ikitərəfli səviyyədə yaxşı 
təmaslar qurmuşuq. Bundan əlavə, 
Azərbaycandakı siyasi, iqtisadi sabitlik 
də bizə kömək edir.

Bütün bunlar isə Avropa İttifaqının 
Azərbaycanla əməkdaşlığa böyük 
önəm verməsini şərtləndirir. Deməli, 
müharibədən sonra yaranmış reallıq-
ların Ermənistan tərəfinə də başa sa-
lınmasında Avropa Birliyinin dəstəyinə 
güvənməkdə haqlıyıq. 

İttifaq MİRZƏBƏYLİ,  
“Xalq qəzeti”

Bizim ikitərəfli münasibətlərimiz, 
regional inkişaf, postmüharibə vəziyyəti 
ilə bağlı baxışlarımız tamamilə üst-üstə 
düşür. Biz Avropa İttifaqına səylərin 
səfərbər olunması və postmüharibə 
vəziyyətinə töhfə verilməsi prosesində 
böyük tərəfdaşımız və dürüst vasitəçi 
kimi güvənirik. Bizim ənənəvi əməkdaşlıq 
sahələrimiz yaxşı məlumdur və biz böyük 
nailiyyət əldə etmişik.

İlham ƏLİYEV
Azərbaycan Respublikasının Prezidenti

Bakı, 6 oktyabr 2021-ci il

Avropa İttifaqı postmüharibə 
dövründə də Azərbaycanın yanındadır

Oktyabrın 6-da müasir Azərbaycan həqiqətlərinin və 44 günlük 
İkinci Qarabağ müharibəsindəki qələbəmizin Cənubi Qafqazda 
yaratdığı yeni reallıqların beynəlxalq ictimaiyyət tərəfindən yüksək 
səviyyədə qəbul edilməsinin daha bir nümunəsi ilə tanış olduq. 
Avropa İttifaqının ölkəmizdəki nümayəndəliyinin yeni təyin olunmuş 
rəhbəri Petr Mixalko öz etimadnaməsini Azərbaycan Prezidentinə 
təqdim edərkən, bu mühüm beynəlxalq təşkilatın ölkəmizlə 
əməkdaşlığa verdiyi önəmin miqyasını dilə gətirdi: “Avropa İttifa-
qı “Şərq tərəfdaşlığı” Proqramı çərçivəsində sabit, təhlükəsiz və 
çiçəklənən Cənubi Qafqazın olmasında maraqlıdır. Biz nəzərdə tutu-
lan Şərq Tərəfdaşlığı Sammitinə hazırlıq prosesində Azərbaycanın 
fəal iştirakını və töhfəsini səbirsizliklə gözləyirik. Biz, həmçinin 
ATƏT-in Minsk qrupuna əlavə olaraq etimadın artırılması və sülhün 
qurulması prosesində üzərimizə rol götürməyə də hazırıq”.

Həmin gün:
– Türkiyə Prezidenti Rəcəb Tayyib 

Ərdoğan Türkiyə-Afrika İqtisadi və İş Foru-
munun açılış mərasimindəki çıxışında deyib: 
“Ermənistanın Dağlıq Qarabağ münaqişəsinə 
qeyri-adekvat münasibəti səbəbindən 
30 ildir ki, davam edən bu məsələnin 
yeganə həlli işğala son qoymaqdır. İşğalın 
qanuniləşdirilməsi təkliflərinin ərazidə tətbiq 
olunması şansı yoxdur. Torpaqların azad 
edilməsi istiqamətində Azərbaycanın son 
dərəcə qətiyyətli olduğunu görürük. Türkiyə 
olaraq bütün qəlbimizlə torpaqlarını geri 
almaq üçün apardığı bu haqlı mübarizəsində 
Azərbaycanı dəstəkləyirik”;

– Türkiyə Prezidenti Rəcəb Tayyib 
Ərdoğan Qətərin “The Peninsula” qəzetinə 
müsahibəsində bildirib ki, Ermənistan aldığı 
ağır zərbədən sonra Türkiyəni bu döyüşlərin 
içində göstərməyə cəhd etməklə çətin və 
çarəsiz vəziyyətə düşdüyünü təsdiqləyir;

– Türkiyənin Milli Müdafiə naziri Hulusi 
Akar Ermənistanın Azərbaycana hücumları 
ilə bağlı açıqlamasında deyib: “Ermənistan 
terror təşkilatları ilə əməkdaşlığı dayandırmalı 
və Azərbaycanın işğal olunmuş ərazilərindən 
dərhal çıxmalıdır... Hər zaman və hər yerdə 
qürurla ifadə etdiyimiz kimi, Azərbaycanın 
dərdi bizim dərdimiz, sevinci bizim sevinci-
mizdir. Can qardaşlarımızın yanında olduq, 
bundan sonra da haqlı mübarizəsində 
sonadək Azərbaycanın yanında olacağıq”;

– Türkiyə Milli Müdafiə Nazirliyi rəsmi 
internet səhifəsində paylaşım yayıb: 
“Ermənistan işğal etdiyi Dağlıq Qaraba-
ğı dərhal boşaltmalı və törətdiyi insanlıq 
cinayətlərinin hesabını verməlidir”;

– Azərbaycan Respublikası Prezidentinin 
köməkçisi – Prezident Administrasiyasının 
Xarici siyasət məsələləri şöbəsinin müdiri 
Hikmət Hacıyev özünün “Twitter” səhifəsində 
yazıb: “Erməni əsilli Fransa vətəndaşları 
Azərbaycanın mülki əhalisinə və hərbçilərinə 
hücumlar edən muzdlular qismində 
Ermənistan silahlı qüvvələrinin sıralarında 
fəaliyyət göstərirlər... Azərbaycanı ittiham 

etmək əvəzinə, biz ölkələri öz vətəndaşlarını 
dayandırmaq üçün tədbirlər görməyə çağırı-
rıq; 

– Azərbaycan Respublikası Xarici İşlər 
naziri Ceyhun Bayramov ilə Almaniya Fede-
rativ Respublikasının Xarici İşlər naziri Heiko 
Maas arasında telefon danışığı olub. Tərəflər 
arasında müharibədəki vəziyyətlə bağlı fikir 
mübadiləsi aparılıb.

Ordumuz uğurla irəliləyir
Müdafiə Nazirliyi tərəfindən Hərbi İn-

formasiya Mərkəzində keçirilən brifinqdə 
bildirilib: “Azərbaycan Ordusunun qətiyyətli 
əks-hücum əməliyyatı davam edib. 
Ermənistan-Azərbaycan dövlət sərhədinin 
Ağstafa rayonu sahəsində uçuş keçirməyə 
cəhd göstərən düşmənin pilotsuz uçuş apa-
ratı Hava Hücumundan Müdafiə bölmələrimiz 
tərəfindən dərhal vurulub”.

Brifinqdə Ermənistan silahlı qüvvələrinin 
hərbi hissəsinin qərargahına, infrastrukturu-
na və silah-sursat anbarlarına bölmələrimiz 
tərəfindən artilleriya zərbələri endirildiyi 
qeyd edilib. Həmçinin yerdəyişməyə cəhd 
göstərən düşmənin döyüş texnikasından 
ibarət hərbi kolonunun dəqiq artilleriya atəşi 
ilə darmadağın edildiyi vurğulanıb. Bütün 
bunlarla bərabər, ordumuzun dəqiq atəş 
zərbələri nəticəsində cəbhənin müxtəlif 
istiqamətlərində düşmənin 10-dək tankı, 6 
ədəd D-20 topu, 1 ədəd “Akasiya” özüyeriyən 
artilleriya qurğusu, 30-dək avtomobil texni-
kası və xeyli sayda canlı qüvvəsinin sıradan 
çıxarıldığı diqqətə çatdırılıb. 

Müdafiə Nazirliyinin məlumatında 
Ermənistan ordusunun 1-ci və 7-ci alaylarının 
müdafiə sahələrində yerləşən bölmələrinin bir 
qrup əsgərinin fərarilik etdiyi də qeyd olunub. 

Məlumatda daha sonra məğlubiyyətlə 
üzləşən Ermənistan silahlı qüvvələrinin 
Goranboy, Tərtər, Ağdam, Ağcabədi rayon-
larını, o cümlədən “Toçka-U” taktiki raket 
kompleksindən istifadə edərək Bərdə rayonu-
nu artilleriya və raket atəşinə tutduğu bildi-
rilib: “Azərbaycanın mülki əhalisi arasında 
ölən və yaralananlar var. Ordumuz adekvat 
tədbirlər görür. Azərbaycan Ordusunun atəş 
zərbələri endirdiyi bütün hədəflər beynəlxalq 
humanitar hüquq normaları və prinsiplərinə 

uyğun olaraq legitim xarakter daşıyır”.
“Döyüşdə iştirak edən bölmələrimizin 

maddi – texniki təminat baxımından heç bir 
problemi yoxdur. Şəxsi heyət, o cümlədən 
hərbi texnika və döyüş vasitələrimiz bütün 
növ təminat vasitələri ilə tam şəkildə təmin 
edilir. Ordumuz əks-hücum əməliyyatı 
başlayandan bugünədək işğaldan azad 
olunmuş torpaqlarımızdan bir addım belə 
geri çəkilməyir. Əksinə, əməliyyat planına 
uyğun bütün tədbirlər fasiləsiz davam etdirilir. 
İstiqamət Qarabağdır. Qələbə bizimlədir”, - 
deyə məlumatda vurğulanıb.

Ermənistan hərbi cinayətlərini  
davam etdirir

Azərbaycan Respublikasının Baş Proku-
rorluğu Ermənistanın təxribatları nəticəsində 
sentyabrın 27-dən oktyabrın 8-i saat 13:00-
dək dinc əhaliyə qarşı törədilmiş cinayətlərin 
statistikasını təqdim edib.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin ya-
şayış məntəqələrimizi ağır artilleriya qurğula-
rından və raket sistemlərindən atəşə tutması 
nəticəsində mülki şəxslərdən 31 nəfər həlak 
olub, 154 nəfər isə xəsarət alıb. Bundan 
başqa, Ermənistanın ordusunun intensiv ağır 
artilleriya və raket atəşi nəticəsində 928 ev, 
133 mülki obyekt və 45 çoxmənzilli yaşayış 
binası yararsız vəziyyətə düşüb.

Qeyd edək ki, rəşadətli Azərbaycan 
Ordusunun sarsıdıcı cavab zərbələri qarşı-
sında sürətlə geri çəkilən düşmən beynəlxalq 
hüququn norma və prinsiplərini, 1949-cu il ta-
rixli Cenevrə konvensiyaları və onların Əlavə 
protokollarını, BMT-nin Təhlükəsizlik Şura-
sının qərar və qətnamələrini kobud şəkildə 
pozaraq, Azərbaycanın dinc əhalisini qəsdən 
hədəfə almaqla döyüş əməliyyatlarının aparıl-
dığı bölgədən uzaqda yerləşən Azərbaycan 
şəhərlərini və əhalinin sıx yaşadığı 
məntəqələri intensiv atəşə tutur.

Vətən müharibəsi dünya mətbuatında 
– Rumıniyanın AGERPRES milli xəbər 

agentliyi Ermənistanın növbəti hərbi təcavüzü 
barədə geniş məqalə yayımlayıb;

– Ukraynanın “Qordon” nəşri Ermənistan 
silahlı qüvvələri tərəfindən Bərdə rayonunun 
raket və artilleriya mərmilərindən intensiv 
atəşə tutulduğunu yazıb;

– Misir mətbuatında Azərbaycanda 
fəaliyyət göstərən siyasi partiyaların 
müharibə ilə bağlı bəyanatı yayımlanıb;

– Azərbaycanın ədalətli mövqeyi ilə bağlı 
misirli jurnalist və politoloqlar Məhəmməd 
Səlamə, Əhməd Əbdo Tərabik, Əbubəkir 
Əl Məcd, Əmirə Əbdülhəkim, Məhəmməd 
Rəfətin, iordaniyalı politoloq Ömər əl-
Armutinin məqalələri yerli KİV-lərdə dərc 
edilib;

– Rusiyanın “Novaya qazeta” nəşri 
Ermənistan hərbiçilərinin rəzil durumundan 
yazıb.

Aİ Cənubi Qafqazda sülhün 
yaranmasına kömək edəcək
Nəzərə alsaq ki, Avropa İtti-

faqı “Şərq Tərəfdaşlığı” proqramı 
çərçivəsində Cənubi Qafqaz üçün yeni 
əməkdaşlıq imkanlarının yaradılma-
sında maraqlıdır, bu da o deməkdir ki, 
yaxın gələcəkdə Azərbaycanla Aİ ara-
sında əlaqələr daha da güclənəcək. 
Bu fikirləri həmsöhbətimiz olan Xalq 
artisti, professor Ağaverdi Paşayev 
bildirdi. Professor dedi:

– Ümumiyyətlə, ittifaqla 
Azərbaycan arasında əlaqələr daim 
iki tərəf üçün də prioritetlərdən biri 
olmuşdur. Ölkəmizlə Aİ arasında 
olan əməkdaşlıq bütövlükdə Cənubi 
Qafqazın gələcəyi üçün çox mühüm 
əhəmiyyət kəsb edir. Təbii ki, bundan 
sonrakı münasibətlərin formalaş-
masında Azərbaycanın  II Qarabağ 
müharibəsində qazandığı zəfər də 
mühüm önəm daşıyacaq. Bu barədə 
xarici ekspertlər də vaxtaşırı  fikirlərini 
bildirir, Azərbaycanın bölgədə yaratdı-
ğı yeni reallıqların həm Avropa İttifaqı 
ilə ölkəmiz arasındakı əlaqələrin, həm 
də ümumiyyətlə, regionun gələcəyi ilə 
bağlı proqnozlar verirlər.

 Yeri gəlmişkən, oktyabrın 6-da 
Prezident İlham Əliyev Avropa İtti-

faqının ölkəmizə yeni təyin olunmuş 
səlahiyyətli səfiri Petr Mixalkonun 
etimadnaməsini qəbul etdi. Petr 
Mixalko qəbul zamanı qeyd etdi ki, 
Avropa İttifaqı Azərbaycanla qarşı-
lıqlı əlaqələrin gücləndirilməsində 
maraqlıdır. Bu mənada yeni sahələr 
üzrə əməkdaşlıq layihələri hazırlanır 
və yaxın gələcəkdə həmin proqram-
lar müzakirə ediləcək.  Yeni səfir 
bildirdi ki, iqtisadiyyat, enerji, inves-
tisiyalar, infrasturktur və qarşılıqlı 
əməkdaşlıq kimi mühüm sahələr üzrə 

Azərbaycanla birlikdə işləməyə hazır-
dırlar. Əlbəttə, bütün bunlar iki tərəf 
arasında əlaqələri gücləndirməklə ya-
naşı, həm də Azərbaycan iqtisadiyyatı-
nın inkişafını daha da sürətləndirəcək. 

Cənab Mixalkonun qəbulu 
zamanı müzakirə olunan ən önəmli 
məsələlərdən biri də Ermənistanla 
bundan sonrakı əlaqələrin 
tənzimlənməsi istiqamətində Avropa 
İttifaqının fəal iştirakı ilə bağlı təklif 
oldu. Bu da ondan xəbər verir 
ki, Aİ də eynən Azərbaycan kimi 

Cənubi Qafqazda siyasi sabitliyin 
yaranmasının tərəfdarıdır. Məlum 
məsələdir ki, əgər davamlı sülhün 
təmin edilməsi, iki ölkə arasında 
qonşuluq əlaqələrinin qismən də 
olsa bərpa olunması üçün Avropa 
İttifaqı nizamlayıcı rol oynamaq 
istəyirsə, burada Azərbaycanla 
birlikdə Ermənistanın da razılığı 
olmalıdır. Lakin hər halda ilkin versiya 
olaraq bu təklifin verilməsi sevindirici 
xəbərdir. Hadisələrin gedişatını 
əsasən Ermənistanın bundan sonrakı 
davranışı müəyyən edəcək. 

Səfirin etimadnaməsini qəbul 
edərkən Prezident İlham Əliyev də bu 
təşəbbüsü yüksək qiymətləndirdi və 
bildirdi ki, Azərbaycan və Aİ-nin regi-
onal inkişaf, postmüharibə dövründə 
yaranmış yeni perspektivlərlə bağlı 
düşüncələri tamamilə üst-üstə düşür. 
Bu isə öz növbəsində inkişaf və 
qarşılıqlı əlaqələrin gücləndirilməsi 
prosesinin sürətlənməsinə müsbət 
töhfə verəcək. 

Ümid edirik ki, Ermənistan tərəfi 
bu zamana qədər onlara təklif 
edilən, qaçırdıqları fürsətləri düzgün 
dəyərləndirər və keçmişdə etdiyi 
xətalardan dərs çıxarar. Çünki region-
da sülhün qorunması, sabitliyin təmin 
edilməsi təkcə bizim üçün deyil, bütün 
Cənubi Qafqaz üçün yeni imkanlar  
deməkdir. 

Söhbəti qələmə aldı:  
İmran ƏLİYEV, “Xalq qəzeti” 

Avropa İttifaqı (Aİ) ilə əlaqələrin 
genişləndirilməsi Azərbaycan üçün xa-
rici siyasət məsələlərinin ən önəmli 
istiqamətlərindən biridir. Bu əlaqələr 
Azərbaycanın müstəqllik qazanmasından 
sonra başlamış və daim yüksələn tempdə 
davam etmişdir. Əlbəttə, Avropa İttifaqı üçün 
də Azərbaycanla iqtisadi və siyasi əlaqələrin 
gücləndirilməsi mühüm əhəmiyyət kəsb edir. 
Çünki Azərbaycan Aİ üçün önəmli ticarət 

tərəfdaşıdır. Vətən müharibəsində qazanılan zəfərdən sonra qurumun 
Azərbaycana olan marağı daha da artmışdır. Heç kəs üçün sirr deyil ki,  
Azərbaycan regionun lider dövlətidir. Bu səbəbdən Cənubi Qafqazda 
yeni layihələrin həyata keçirilməsində Azərbaycanın xüsusi rolu var. 

